Samantekt erindis Jóns Þorvaldar Heiðarssonar RHA – Rannsókna og þróunarmiðstöð HA:
Jón Þorvaldur kynnti rannsóknir sínar um arðsemi tiltekinna vegaframkvæmda og setti fram spurninguna hvort að hægt væri að stytta hringveg númer 1 um 50 km á Norðurlandi einu. Mögulegar styttingar eru settar fram á kortum í erindi hans sem finna má hér að ofan en hann kynnti einnig aðrar mögulegar styttingar eins og hugmyndina að uppbyggingu vegar yfir Kjöl sem hans útreikningar sýna að væri mjög arðsöm framkvæmd. 

Arðsemismat vegaframkvæmda væri byggt á þeirri forsendu að gera kostnaðar- og ábatagreiningu á tiltekinni framkvæmd. Þessi kostnaðar- ábatagreining sé gríðarlega mikilvæg forsenda fyrir ákvarðanatöku um vegaframkvæmdir og sé einn fjögurra þátta sem RHA telur að liggja verði fyrir áður en til ákvörðunar kemur.  Jón Þorvaldur nefndi að við Háskólann á Akureyri hefðu margar slíkar rannsóknir verið gerðar en Vegagerðin hafi þó aldrei óskað eftir slíkri greiningu sér vitanlega.  Taldi hann ljóst að Vegagerðin notaði ekki sömu aðferðafræði m.a. með hliðsjón af arðsemistölum sem Vegagerðin fékk úr reikningum sínum á Héðinsfjarðargöngum.

Jón skýrði hvernig samfélagið hefði ávinning af því að leggja vegi.  Vegfarendur hafi greiðsluvilja, þeir séu tilbúnir að greiða fyrir að aka færri kílómetra til að komast tilteknar leiðir auk þess sem þeir hafi vilja til að spara tíma. Þetta hafi sýnt sig best í tilfelli Hvalfjarðarganga sem til þessa dags sé eina raunverulega tilraunin sem sýni greiðsluvilja Íslendinga um vegi.  Framkvæmdin reyndist gríðarlega arðsöm. Fækkun umferðaróhappa komi einnig inn í arðsemisútreikninga þó minni slysahætta geti verið hluti af greiðsluvilja vegfarenda.  Þá skipti tímasetning framkvæmda verulegu máli, hærri arðsemi sé af framkvæmdum sem fara fram í hallæri (efnahagsslaka) vegna þess að þá fái fólk vinnu sem ella væri atvinnulaust.  Vegaframkvæmdir í þenslu skapi hins vegar ruðningsáhrif.

Arðsemi vegaframkvæma felst í auknum ábata fyrir þá sem nota veginn sem og samfélagsins alls ef spara má opinber útgjöld. Ábatinn getur verið margvíslegur og ekki alltaf auðvelt að meta í krónum og aurum. Þá getur samfélagslegur sparnaður sem hlýst af samgöngubótum verið verulegur. Dæmi um það væru t.d. tveir bæir hlið við hlið með fjallgarð á milli sem halda úti þjónustu hvor í sínu lagi. Tvennt er af öllu; heilsugæslu, slökkviliði, löggæslu, skólum. Með tengingu á milli þessara bæja væri hægt að spara þjónustuna á öðrum staðnum sem þýddi umtalsverðan samfélagslegan sparnað til lengri tíma.

Arðsemi vegaframkvæmda gengur út á að meta hvort vegur þyngra kostnaðurinn við að leggja nýjan veg eða ábatinn samfélagsins af því að fá nýjan veg. Kostnaðurinn við veginn fellur nánast allur til í byrjun, ábatinn verður til jafnt og þétt um langa framtíð. Ábatinn til langrar framtíðar er reiknaður út með því að núvirða hann (afvaxta) til dagsins í dag. Flestir sammála um að arðsemi þurfi að vera 5-8% til að hægt sé að rökstyðja framkvæmdir með arðseminni einni saman. 

Dæmi um niðurstöður arðsemisútreikninga Jóns Þorvaldar á einstökum vegköflum eru eftirfarandi:

· Svínavatnsleið 27%

· Vaðlaheiðargöng 8% (9% í niðursveiflu)

· Kjalvegur 15%

Til samanburðar var arðsemi Hvalfjarðarganga 24%, sjá nánar í glærum Jóns Þorvaldar.
